
ТАҚРИЗИ

муқарризи расмӣ ба рисолаи Ҷалилова Анварбӣ Неъматовна дар мавзуи 
«Унсурҳои забони омиёна дар ашъори Ашӯр Сафар», ки барои дарёфти 
дараҷаи илмии номзади илми филология аз рӯи ихтисоси 10.02.01 - 
Забони тоҷикӣ пешниҳод шудааст.

Забони тоҷикӣ дар тӯли таърихи зиёда аз ҳазорсолаи худ, бидуни 
шак, бетағйир намонда, дар ҷараёни рушду такомулаш ба тағйироти 
фонетикиву луғавӣ дучор шудааст. Аксари бештари тағйироти эволютсионии 
дар забон рухдиҳанда аввалан дар лаҳҷаву гӯйишҳо рух дода, баъдан, асосан 
тавассути осори назмиву насрии шоирону нависандагони забардаст ба забони 
адабӣ ворид мешаванд.

Омӯзиш ва тадқиқи шеваҳои забони тоҷикӣ ба сифати як бахши 
алоҳидаи забоншиносии тоҷик аз солҳои 50-уми асри гузашта мавриди 
таваҷҷуҳи ҷиддии муҳаққиқон қарор гирифта, дар ин самт таҳқиқотҳои 
муҳимму муассире анҷом дода шудаанд. Аз ҷумла, паҳлӯҳои гуногуни 
шеваҳои ҷанубии забони тоҷикӣ аз тарафи донишмандони хориҷӣ ва 
ватанӣ, монанди В.С.Росторгуева, Р.Л.Неменова, Ю.И.Богорад, 
В.Яблонская, Ш. Исмоилов, Ғ.Ҷӯраев, С. Хоркашев, О. Маҳмаҷонов ва 
дигарон ба риштаи таҳқиқ кашида шудаанд. Вале оид ба унсурҳои 
забони омиёна дар забони тоҷикӣ ва махсусан мавқеи онҳо дар осори 
нависандагону шоирон пажӯҳишҳои муфассалу мукаммал анҷом дода 
нашудааст. Аз ҳамин ҷост, ки рисолаи Ҷалилова Анварбӣ Неъматовна 
дар мавзуи «Унсурҳои забони омиёна дар ашъори Ашӯр Сафар», бори 
нахуст дар забоншиносии тоҷик проблемаи мазкурро мавриди баррасиву 
таҳқик қарор дода, паҳлӯҳои зиёди онро дар мисоли осори шоири 
маъруф Ашӯр Сафар пешкаши хонандагон гардонидааст.

Ба қавли муаллифи рисолаи мавриди назар дар забоншиносии 
тоҷик бахшида ба мавзӯи мазкур таҳқиқоти мукаммал анҷом нашуда 
бошад, ҳам вале ишораҳое дар мақолаву таълифоти донишмандон дида 
мешавад.

Забоншиносони маъруф Ш. Рустамов, Ҳ. Маҷидов ба ин мавзуъ 
бештар таваҷҷуҳ зоҳир намуда, оид ба хусусиятҳои умдаи он ибрози 
назар намудаанд, аз ҷумла устод Ҳ. Маҷидов дар китоби дарсии худ 
«Забони адабии муосири тоҷик» ба ягон шева ё лаҳҷаи муайян мансуб 
набудани вожаҳои омиёнаро тарафдорӣ мекунад.



Таҳқикоти нисбатан муфассал ва густурда оид ба вожаҳои омиёна 
дар рисолаи Х.Кабиров «Унсурҳои забони омиёна дар шеъри мавлоно 
Ҷалолуддини Балхии Румӣ» анҷом дода шудааст.

Муаллифи рисола маводи зиёди илмии бахшида ба назарияи 
вожаҳои омиёнаро мутолиа намуда, сарчашмаҳои илмии донишмандони 
хориҷиву ватанӣ, ба монанди Белевская Е.Г., Будагов Р.А., Виноградов 
В.В.,Шанский Н.М., Н. Маъсумӣ, Б. Камолиддинов, Р.Саидов, С.М. 
Сабзаев, Ш. Кабиров ва диагронро мавриди таҳлилу таҳқиқ ва баррасӣ 
қарор тдодааст.

Аммо соҳибрисола ба маврид қайд кардааст, ки оид ба забон ва 
услуби баёни шоири маъруф ва мардумии тоҷик -Ашӯр Сафар таҳқикот 
ниҳоят кам ба чашм мерасад, дар рисола танҳо пажӯҳиши Ф.Шафие зикр 
шуда, қайд шудааст, ки «дар забоншиносии тоҷик аз тарафи касе ба 
таври бояду шояд омӯхта нашудааст» (с. 7).

Зикр бояд кард, ки таҳқиқи мукаммал ва қиёсии вожаҳои омиёна ва 
лаҳҷаҳои забони тоҷикӣ, махсусан дар осори адибону нависандагон то 
ҳол анҷом наёфтаву ҳанӯз ниёз ба пажӯҳиши амиқу муфассали илмӣ 
доранд, ки рисолаи Ҷалилова Анварбӣ Неъматовна дар мавзуи 
«Унсурҳои забони омиёна дар ашъори Ашӯр Сафар» дар ин ҷода 
метавонад, ки пажӯҳиши роҳкушо ва арзандае бошад.

Таҳқиқоти Ҷалилова Анварбӣ Неъматовна дар асоси маводи 
фаровони ашъори устод Ашӯр Сафар (зиёда аз 3000 мисол аз ашъори 
Ашӯр Сафар) таълиф шуда, мавқеъ ва таҳаввулоти маъноӣ, корбурди 
аслӣ ва маҷозии вожаҳои омиёна дар иртибот бо ҳадафҳои услубӣ 
нишон дода шудааст ва арзиши назариву амалии унсурҳои забони 
омиёна дар такмили луғавии забони адабӣ баҳогузорӣ карда шудааст.

Сохти рисола ва усули пажӯҳиши муҳаққиқ барои ҳаллу фасли 
масъалаҳои дар пеши худ гузоштаи муаллиф мусоидат мекунад. Рисола 
дар ҳаҷми 152 саҳифаи чопи компютерӣ таълиф шуда, аз муқаддима, 3 
боб, хулоса, тавсияҳо барои истифода амалӣ, ихтисораҳо ва феҳристи 
адабиёт иборат аст.

Дар муқаддима ҳадаф ва вазифаҳои тадқиқот, бозёфти илмӣ ва 
аҳамияти актуалии рисола зикр, дараҷаи омӯзиши мавзуъ баён шудааст. 
Инчунин назари муҳаққиқони ватаниву хориҷӣ ҷиҳати мавзуи мазкур 
баррасӣ гардида, роҷеъ ба ақидаҳои онҳо муҳаққиқ фикру 
андешаҳояшро иброз доштааст.



Ҳамин тавр, боби якуми рисола «Унсурҳои забони омиёна ва 
мавқеи онҳо миёни дигар калимаҳои забон» аз 4 зербоб ташкил ёфтааст. 
Муаллифи рисола дар ин боб мавзуи нақши вожаҳои лаҳчаву шева дар 
ташаккул ва таҳаввули забони адабиро ба риштаи таҳқиқ кашида, дар 
асоси мутолиа ва таҳлилҳои илман асосноки сарчашмаҳои илмии 
мавҷуда оид ба ин ё он паҳлӯи мавзуъ нуқтаи назари хешро иборз 
доштааст. Дар ин ҷо фарқияти вожаҳои лаҳҷавӣ ва вожаҳои омиёна хеле 
илмӣ ва муназзам баррасӣ шуда, диссертант дар асоси таҳлили назарҳои 
забоншиносони маъруф Н. Маъсумӣ, М. Шукуров ва Ш. Кабиров 
нуқтаи назари худро оид ба тафовути вожаҳои омиёна аз калимаҳои 
шевагӣ ва забони адабӣ баён дошта, ба хулосае омадааст, ки вожаҳои 
омиёна аз вожаҳои лаҳҷа бо он фарқ мекунанд, ки вожаҳои омиёна ба 
ҳама намояндагони забон фаҳмо буда, доираи истеъмолашон доманадор 
аст, вале доираи истеъмоли вожаҳои шевагӣ дар маҳалли муайян маҳдуд 
мешавад.

Мавзуи мазкур дар забоншиносии хориҷӣ, аз ҷумла забони русӣ низ 
мавриди таҳқиқ қарор гирифта, шориону нависандагон ва забоншиносон 
оид ба ин масъала андешаҳои гуногун доранд, барои мисол муаллифи 
рисола андешаҳои шоири бузурги рус Сергей Есенинро овардааст: 
«Барои шоир забони зиндаи муошират шояд аз насрнавис дида 
муҳимтар бошад».

Баъдан муаллифи рисола мавқеи вожаҳои омиёнаро дар ашъори 
Ашӯр Сафар мавриди таҳлилу таҳқиқ қарор дода, онҳоро ба се гурӯҳ 
ҷудо намудааст. 1. Вожаҳои баёнгари мафҳумҳои предметӣ. Ин гурӯҳи 
вожаҳо дар осори шоир хеле фаровон корбаст шуда, баъзан вожаҳои 
омиёнае, ки имрӯз аз истифода бар канор мондаанд, зинда карда 
мешаванд, ба монанди вожаи чалак (чилик, урчу, чарха; дуки дастии 
наресӣ (Фарҳанги Доро), шиг (муодили адабиаш тавора), таксарӣ 
(тагсарӣ, болишт), курчак (бели дастадарози чӯбин), чапар (тавора, 
чӯббаст, шохбаст), чагдон (танӯр) ва ғайра.

Зикр кардан ба маврид аст, ки дар ин боб ҳар як вожаи омиёна 
маънидод шуда, муодилҳои он дар лаҳҷаҳо ва гӯйишҳои гуногун, 
муодилҳояшон дар забони адабӣ зикр шуда, этимологияи берхе аз онҳо 
бо истифода аз сарчашмаҳои боэътимод пешниҳод карда шудааст. 
Масалан, «... вожаи чапар омиёна буда, дар забони ҳиндшчаҳпар ва 
муғулӣ: кепар гӯянд» (с.21).

Монанди чапар риш мабон паҳну дароз,



Бадном шавад чапар, дилам месузад (с. 21).

Ва ё вожаи курта, ки муродифи адабиаш пероҳан аст, Ҳ.Маҷидов 
онро сирф вожаи тоҷикӣ номида, таъкид мекунад, ки дар забонҳои эронӣ 
ба назар намерасад, дар рисола таъкид шудааст, ки истеъмоли ин вожа 
дар шаклҳои гуногун дар забонҳои суғдии масеҳӣ, хутанӣ, осетинӣ, 
яғнобӣ ва дар «Фарҳанги «Шоҳнома»» низ дида мешавад.

Хулоса, ин боби рисола аз ҷиҳати ҳаҷм калонтарин боби рисола 
мебошад ва дар 27 саҳифа пешниҳод шуда, дар он микдори фаровони 
вожаҳои марбут ба номи ашё ба таври муфассал ва далелноку илмӣ 
таҳлилу баҳогузорӣ шудааст, ки аҳамияти рисоларо, ба андешаи мо 
дучанд намудааст.

Дар зербоби дигар, ки «Вожаҳои омиёна баёнгари мафҳумҳои 
хешутаборӣ» ном гирифтааст, муаллифи рисола дар мисоли ашъори 
шоир Ашӯр Сафар вожаҳоеро мавриди таҳқиқ қарор додааст, ки 
таърихан моли забони тоҷикӣ буда, имрӯз ба гӯшаи фаромӯшӣ 
афтидаанд ва ҷойи онҳоро вожаҳои бегона ишғол намудаанд. Вожаи оча 
(модар) ба андешаи Бобо Назар Ғаффор муодилу этимологияи 
ҳиндуаврупоӣ дорад ва дар ашъори шоир муодилҳои он мом ва момо низ 
дида мешавад:

Аз Ватан гап мезанад ин дил мудом,
Оча гуфта тифл бикшояд калом (с. 47).
Дар ашъори шоир барои ифодаи вожаи хешутабории модаркалон аз 

вожаҳои бибӣ ва мома истифода шудааст. Дар ин боб вожаҳои моиндар, 
модарандар, момандар ба маънои модари ғайриҳақиқӣ, шӯй-шавҳар, ако 
ва уко ва ғайра шарҳу тафсир шудаанд, ки махсусан дар гӯйишҳои 
мардуми Хатлон серистеъмоланд.

Дар боби дигари рисола вожаҳои ифодакунандаи мафҳумҳои сифатӣ 
таҳлилу таҳқиқ шудаанд, аксари онҳо тобиши нави маъноӣ касб 
намудаанд. Чунончи, вожаи хънък, ки дар забони адабӣ ба маънои сард, 
сармо ба кор рафтааст, дар ашъори шоир маъноҳои безеб, номуносиб ва 
тобиши тамасхуромезро ифода мекунад. Ҳамин тартиб, вожаҳои 
хушчақчақ, дилёб, аёл, беҳанг, чакрн, дамҳош, бебок ва ғайра дар ашъори 
шоир зиёд ба назар мерасанд.

Масалан, К-аз ҷаҳди худ дамҳот буд,
Бе ҷаҳди худ калкот буд (с.58)

Дар охир, диссертант ба хулосае меояд, ки калимаҳои 
ифодакунандаи мафҳумҳои сифатӣ нисбат ба вожаҳои ифодакунандаи 



маънои предмети дар ашъори шоир камтар буда, асосан ба маънои 
маҷозӣ меоянд ва тобишҳои усулубӣ зоҳир менамоянд.

Боби дуюми рисола «Хусусиятҳои маъноӣ ва сохтории унсурҳои 
забони омиёна дар ашъори Ашӯр Сафар» аз 3 зербоб таркиб ёфта, 
ибтидо вожаҳои ифодакунандаи амалу ҳолат мавриди пажӯҳиш ва 
таҳлил қарор дода шудаанд. Дар ин ҷо зикр шудааст, ки феъл нисбат ба 
дигар ҳиссаҳои нутқ тобиши зиёди ҳаяҷонбахш дошта, барои барҷаста 
гаштани хусусиятҳои тасвирӣ, сермаъноӣ хизмат мекунанд. Дар ашъори 
шоир, феълҳо ва махсусан феълҳои мураккаб ва таркибӣ барои ифода 
намудани амалу ҳолат зиёд корбаст шуда, асосан ба маънои маҷозӣ, 
барои нишон доднаи ҷиҳатҳои дурушт ва манфӣ омадаанд.

Чунончи, Карданд аҷаб кашокаш,
Хӯрданд аҷаб фашофаш(с.(Я).

Ҳамин тавр, вожаҳои вақ-вақ кардан, поистан, форидан, 
варнахӯрдан, вардоштан, қапидан, ғурамбидан, ғалтидан, ҷафидан, 
фъучидан, қъуҷидан, қинғола кардан, каштал гирифтан, паропар кардан, 
ғун шудан, барға задан, хишова кардан, силтав задан, алиш кардан, ҷар 
шудан, садқа шудан, ҳуч мондан, шерак шудан ва ғайра дар ашъори 
шоир бо маъноҳои маҷозӣ истифода шуда, барои нишонрас ва дақик 
баён кардани фикр, инчунин бахшидани обу ранги бадеӣ ба маталаб ба 
кор бурда шудаанд. Муаллифи рисола ҳар як вожаро ба таври илмӣ 
таҳлил ва таҳқиқ намуда, ба этимология ва сермаъноии онҳо таваҷҷуҳи 
махсус зоҳир кардааст. Чунончи, таркиби «хишова кардан» дар байти 
зерин устокорона ба маънои нави маҷозӣ истифода шудааст:

Гӯё хишова карданд, Ин гап илова карданд (с.68). Дар асл таркиби 
мазкур дар забони халқӣ-гуфтугӯӣ ба маънои тоза кардани обчакорӣ, 
полез ва кишту кор аз алафҳои худрӯйи бегона истифода мегардад, вале 
дар байти устод маънои ислоҳ намудани камбудиҳоро ифода кардааст.

Муаллифи рисола ба корбасти пасванди «-ак» зербоби махсусро 
бахшида, таъкид мекунад, ки ин пасванд дар баробари ифода намудани 
тобишҳои хурдиву навозиш (бодак, досак, дастак, машрабак, катак) 
маънои тамасхӯр (бахтак, кунҷковак, иғвогарак), дар сохтани вожаҳои 
нав низ ба таври вофир дар эҷодиёти шоир ба назар мерасад. Чунончи, 
Ҷонсарак -ба маънои ҷонканӣ, ҷебак-ҷайб ва ғайра.

Дар зербоби дигар калима ва таркибҳои қабеҳ ба риштаи таҳқиқ 
кашида шудаанд, ки ба андешаи муаллиф онҳо бо ҷилоҳои махсуси 



манфии худ фарқ мекунанд, баъзе онҳо маънои дурушт ва гурӯҳи дигар 
маънои қабеҳро ифода кардаанд. Дисертант бо овардани далелҳои зиёд 
аз ашъори шоир нуқтаи назари худро тасдиқ намудааст.

Боби сеюми рисола «Фразеологизм ва зарбулмасалу мақолҳо дар 
ашъори Ашӯр Сафар» ном дошта, ибтидо масоили назариявӣ оид ба 
мавзуи мазкур баррасӣ гашта, таҳқиқоти муҳаққони маъруфи ватаниву 
(Н. Маъсумӣ, М. Фозилов, Ҳ. Маҷидов, Т. Мақсудов, М. Қосимова, Д. 
Хоҷаев) хориҷӣ (Ю.А.Рубинчик, В.В. Виноградов, С.В. Хушенова) 
мутолиа, таҳлил ва баррасӣ шудаанд.

Дар осори шоир воҳидҳои фразиологӣ ва зарбулмасалу мақолҳое 
истифода шудаанд, ки домани густурдаи ифодаи маъно дошта, баъзе 
онҳо бо камее тағйирот истифода гаштаанд. Масалан, дар байти зерин:

Касе нест «пишт» гӯяд як бор гурбаашро.... (с.107) Ибораи 
фразеологии «гурбаашро пишт нагуфтан» хоси забони адабӣ буда, дар 
забони халқӣ -гуфтугӯӣ воҳиди «пашаашро киш нагуфтан» серистеъмол 
мебошад. Дар осори шоир ибораи «муфту қурут» ба маънои маҷозии бе 
дарди сар, бепул, бемузд, ройгон ба кор рафтааст.

Байт: Муфту қурут бошад, Тоби бурут бошад (с. 108).

Муаллифи рисола ибора ва воҳидҳои фразеологиро тибқи талаботи 
талаботу қавонини шеърӣ бо тағйироти сохторӣ ба кор бурдааст, ба 
монанди «ба дилам нолаи гургона заданд», «дар ҷӯш омадан», «пазад 
савдои вай», «манманӣ кардан», «гапфурӯшӣ кардан» ва ғайра.

Пеши ҳам хизмат намондам рафтанӣ,
Кардам аз шодӣ ба дил з-ин манманӣ (с.111).

Қисми асосии воҳидҳои фразеологиро ибораҳои фразеологии изофӣ 
ташкил медиҳанд, ки дар ашъори Ашӯр Сафар низ доираи истеъмоли 
ин намуди ибораҳо хеле васеъ мебошад. Ба монанди боди ғам, абри ғам, 
фитнабозии фалак, дили шаб, даҳони пардадар, тифли армон, 
шаҳаншоҳи аҷал шавқи ҷйғилдон ва ғайра.

Масалан: Дигар ин ҷо насими рӯҳафзо кам кунад гардиш,
Ба ҷои он тамоми рӯз боди гам кунад гардиш (с. 115).

Ё: Корвони мотами мо шуд равон, Кӯчаҳо гаштанд пур аз одамон,
Ҳар яке мегуфт аз гам сӯхта: «Мекафӣ, эй дил, бикаф, Мирзо гузашт!» 

(с.118).
Мавқеи зарбулмасалу мақолҳо чӣ дар осори насрӣ ва чӣ дар осори 

назмӣ хеле барҷаста буда, барои нишонрас ва образнок ифода намудани 



матлаб хизмат мекунанд. Аксари зарбулмасалу мақолҳои 
истифоданамудаи шоир моли халқанд, вале бо баъзе тағйироту 
дигаргуниҳо ба кор рафтаанд.

Чунончи: Дорад мудом ӯ ин касал, Аз ваъда пур созад багал (с.126).

Баъзан дар асоси вожаву ибораҳои оммавӣ шоир зарбулмасалҳои 
мардумиро устодона ба риштаи баён кашидааст:

Гунҷишк диҳад ба очааш цив-ҷив ёд,
Бар цив-циви беасар дилам месӯзад (с.126)

Хулоса, тамоми натиҷагириҳои муаллиф ва мазмуну мундариҷаи 
рисола ба таври илмӣ ва мухтасар баён гаштаанд. Дар маҷмуъ, хулосаи 
диссертатсия натиҷаи тадқиқоти А.Н Ҷалиловаро пурра таҷассум 
мекунад. Дар феҳристи адабиёт номгӯйи адабиёти илмӣ, луғатҳо ва 
маъхазҳо оварда шудааст.

Рисола бо забони суфта ва равони илмӣ таълиф шуда, матолиби мавриди 
назар хеле мушаххас, илмӣ баён гардидааст. Муҳокимарониҳои олими 
ҷавон қотеъ буда, дар баъзе мавридҳо ба нуқтаи назари мавҷудаи 
донишмандон баҳс намуда, пешниҳод ва назари дурусти илмии хешро баён 
сохтааст. Дар рисола маводи фаровони осори шоири бузург Ашӯр Сафар бо 
мисолҳо оварда шуда, таҳлилу ташреҳ ва муқоиса шудаанд.

Бо ҳамин, мо аз зикри муфассали комёбиву дастовардҳои муаллифи 
рисола худдорӣ намуда, баъзе аз норасоиҳои дар рисола ҷойдоштаро қайд 
мекунем:

1. Дар асар ғалатҳои техникӣ ва имлоӣ ба назар мерасанд (саҳ.4,5, 
6,7,8,10,12,19,20, 28,49, 81, 103,104,106).

2. Дар якчанд маврид ҷумлаҳои мантиқан ғалат ба мушоҳида расид 
(саҳ.6,7,10,12, 17).

3. Дар баъзе ҷумлаҳо мувофиқат накардани мубтадо ва хабар дар шахсу 
шумора ба назар мерасад ( саҳ. 135, 141).

4. Ба андешаи мо, агар зербоби 2.1. ба боби 1 гузаронида мешуд, 
мантиқан дуруст мебуд, зеро ҳиссаҳои нутқ дар як боб гирд 
оварда мешуданд.

5. Унвони зербоби «Вожаҳои омиёна бо корбасти пасванди «-ак» 
мантиқан ба мундариҷа ва муҳтавои рисола мувофиқат 
намекунад, аз ҳамин литағйир додани он мувофиқи мақсад аст.



6. Дар фишурдаи рисола низ ғалатҳои техники ва имлои дида 
мешаванд (саҳ.4, 6, 24).

Эродҳои зикршуда, ки ислоҳшавандаанд, дастовардҳои илмии 
муҳаққиқро намекоҳонанд, зеро рисолаи Ҷалилова А.Н як таҳқиқоти ба 
анҷомрасидаи пурарзиш аст. Натиҷагириҳои илмӣ ва пешниҳоду 
тавсияҳои судманди муҳаққиқ дар роҳи омӯзиши минбаъдаи бахшҳои 
лексикаи лаҳҷаҳои забони тоҷикӣ, мавқеи вожаҳои омиёна дар ташаккул 
ва инкишофи лаҳҷаҳо ва таркиби луғавии забони мусоидат хоҳад кард. 
Ба назари мо, агар маводи ҷамъкардаи муаллиф дар шакли фарҳанги 
калимаву ибораҳои омиёна ба табъ расад, барои мутахассисон ва 
донишҷӯёни бахши филология дастури пурарзише хоҳад шуд.

Фишурдаи рисола муҳтавои онро дар бар гирифта, нуктаҳои асосии 
назариву амалии муаллиф дар мақолаҳои нашршудааш таҷассум 
ёфтаанд.

Хулоса, баъд аз мутолиа ва таҳлили рисолаи Ҷалилова Анварбӣ 
Неъматовна дар мавзуи «Унсурҳои забони омиёна дар ашъори Ашӯр 
Сафар» банда ба сифати муқарризи расмӣ иброз медорам, ки рисолаи 
мазкур сазовори дараҷаи номзади илми филология аз рӯи ихтисоси 
10.02.01- Забони тоҷикӣ мебошад.

Муқарризи расмӣ, 
дотсенти кафедраи забони тоҷикии 
МДТ «Донишгоҳи давлатии тиббии 
Тоҷикистон ба номи Абуалӣ ибни Сино», 
номзади илмҳои филология

